
I frumvarpi til laga um opinber skjalasöfn, sbr. þingskjal 403 -  246. mál á 
yfirstandandi löggjafarþingi, er í 3. mgr. 11. gr. m.a. lagt til að stofnanir Alþingis verði 
undanþegnar afhendingarskyldu til Þjóðskjalasafnsins.

Þar sem Ríkisendurskoðun er ein af stofnunum Alþingis, sbr. nánar lög nr. 86/1997, 
mun frumvarpið, ef að lögum verður, hafa í för með sér umtalsverða breytingu á 
skjalamálum hennar. Af þessu tilefni vill hún því koma eftirfarandi sjónarmiðum 
sínum á framfæri við nefndina:

Allt frá því að endurskoðun landsreikninga hófst hefur borið að skila skjölum tengdu 
því verkefni til Þjóðskjalasafnsins. í því sambandi skal rifjað upp að við stofnun 
Stjórnarráðs íslands 1904 var endurskoðun landsreikninganna í höndum starfsmanna 
stjórnarskrifstofu III í hinu nýja Stjórnarráði en skrifstofa þessi sá m.a. um fjárreiður 
ríkisins. Þegar hinar formlegu deildir Stjórnarráðsins urðu þrjár á árinu 1917 féll hún 
undir fjármáladeild þess, þ.e. fjármálaráðuneytið. Þessi skipan gilti fram til 1931 en 
þá var sett sérstök löggjöf um ríkisbókhald og endurskoðun ríkisreiknings. 
Endurskoðunin var þar með skilin frá annarri starfsemi fjármálaráðuneytisins og 
sérstök endurskoðunarskrifstofa sett á fót undir stjórn aðalendurskoðanda ríkisins. 
Skrifstofan heyrði þó eftir sem áður beint undir fjármálaráðherra. Sama skipan var 
áréttuð í lögum um Stjórnarráð íslands nr. 73/1969. Ríkisendurskoðun var því í raun 
sérstök ráðuneytisskrifstofa er laut fjármálaráðherra allar götur frá 1904 og fram til 
1987 er stofnunin var flutt undir Alþingi með lögum nr. 12/1986. í samræmi við 
stjórnskipulega stöðu sína skilaði hún Þjóðskjalasafninu jafnan skjölum sínum í 
samræmi við lög um Þjóðskjalasafnið á hverjum tíma.

Engin breyting varð á þessu fyrirkomulagi þegar stofnunin var flutt undir Alþingi með 
lögum nr. 12/1986. Því má segja að Þjóðskjalasafnið geymi skjöl stofnunarinnar frá 
upphafi. í þessu sambandi má benda á að í greinargerð með frumvarpi að lögum um 
Þjóðskjalasafnið nr. 66/1985 kemur m.a. fram að Ríkisendurskoðun hafi „afhent 
safninu skjöl sín fram yfir miðja þessa öld og er það sennilega stærsta safnið í 
Þjóðskjalasafninu fró einstakri stjórnarstofnun."

Að mati stofnunarinnar er í Ijósi meira en aldargamallar skilaskyldu stofnunarinnar og 
forvera hennar á skjölum til Þjóðskjalasafnsins, áratuga farsæls samstarfs við 
Þjóðskjalasafnið og ekki síður gildis þess að samfella og festa sé á skjalavörslu 
opinberra aðila bæði óskynsamlegt, kostnaðarsamt og óhagkvæmt að undanþyggja

Sími / telephone: (+354) 569 7100, myndsími / telefax: (+354) 562 4546, kennitala / Id.no.: 540269-1819, 
netfang / e-mail: postur@rikisend.is, heimasíða / http: www.rikisend.is

mailto:postur@rikisend.is
http://www.rikisend.is


Ríkisendurskoðun skilaskyldu skjalasafns síns til Þjóðskjalasafnsins. í þessu sambandi 
má heldur ekki gleyma að starfsmenn Þjóðskjalasafnsins búa yfir yfirburðaþekkingu á 
þessu sviði auk mikillar reynslu á sviði ráðgjafar í tengslum við skjalavörslu. Loks er 
þess að geta að þó svo að Ríkisendurskoðun sé undanþegin upplýsingalögum 
samkvæmt gildandi lögum má vænta þess að á allra næstu árum verði breyting þar á 
í samræmi við stefnur og strauma í þeim efnum.

Með vísan til þess sem að framan er rakið leggur Ríkisendurskoðun eindregið til að 
áform í fyrirliggjandi frumvarpi um opinber skjalasöfn um að undanþyggja hana 
skilaskyldu til Þjóðskjalasafnsins verði dregin til baka.

